
Baaba Gurov
Fulfulde

Asiira fuu, haa saare Mucipu, baaba, daada e ɓikkon ɗon 
nyaamda hawtaade. Ɓaawoɗon, baaba ɗon laara televiziyon, 
Aadamu e deerɗum debbo bi’eteeɗo Miriyam ɗon layɓa 
wakkati man. To Aadamu e Miriyam timmini huuwugo, 
ɓe ngara ɓe njooɗo haa kommbi baaba maɓɓe. 
Ɓe ngiɗi laarugo kuukon dimmbankon haa televiziyon.

Ammaa asiriire maajum, baaba ɗon laara jaariida. 
Ɗum ɗon ɓilla ɓikkon.
Ɓikkon : Baaba, min mbaawan laarugo kuukon dimmbankon 
na ?
Baaba: Jaarida ɗon bee nafuuda! Ɗum ɗon anndina ko ɗon 
saalo nder lesdi men e nder lesɗe goɗɗe.
Keɗite, ɓe ɗon mbolwa dow Manu Dibango. On anndi mo na? 
O soomama Papa Gurov. 
Mi yiɗi limtango on taariiha maako

Manu Dibango danyaama haa lesdi Duwala. Daada maako, 
o nyootoowo. O ɗonno boo ekkitina gime haa koral. 
Manu puɗɗi bee yimugo haa koral. O ɗonno heɗita kaset 
gime ɗe saaro’en maako ngaddi haa saare maɓɓe.

O jaŋngi lekkol haa wuro maɓɓe. Nde o heɓi sertifika 
maako, baaba maako yahri mo haa Frasngam 
tokkitingo jaŋngirde maako ton. O marno duuɓi 
sappo e joweego (16) saa’i o yotti Fras maajum. 
Goɗɗo lesdi Fras jaɓɓi mo haa saare muuɗum. 
                         O jooɗi haa saare nde’e duuɓi ɗuuɗɗi.

Ɗum laataaki koyɗum. O maraayno ceede ɗuuɗɗe e doole o 
yoɓa ceede jaŋngirde maako. O winndi deftel ngam limtugo  
                                  no joonde maako wa’no. Nder deftel nge’el, 
                                  o wi’i o yotti Fras bee kafe kilo 3 nder  
                                   booro maako haa o yoɓra ceede suudu
                                                       haya e o soodira nyaamdu

Wakkati o ɗonno jaŋnga, Manu yerdi haala mizik foroy. 
O yerdi djas. Ɗum irin mizik feere. O ekkiti fiygo 
moolooru e piyano. Ɗum inɗe kuuje pijirteeɗe. 
Nyannde go, o waɗi jahaaŋgal bee derke’en 
woɗɓe wakkati siwtaare mawnde. 
Ton o laari irin huunde fijirteende feere, 
innde maare saksofon.

Ton o fotti boo bee Fransis Bebey, goɗɗo lesdi Kamarun 
baawɗo mizik. Manu e soobiraaɓe mum mbaɗi joŋngoore 
mizik famarde. Ɓe ɗonno pija djas wakkati juulɗe e haa babe 
pijirle.

                                      Manu tokkiti fijugo mizik       
                        duuɓi ɗuuɗɗi. Ɓe ewni mo haa  
                     lesɗe feere feere. Haa lesdi Belzik,         
           o fotti bee Mari Zoze. O soomi mo Koko. 
                                      Ɓe te’ri e ɓe ndanyidi 
                                                ɓikkon nayon.

Manu yimdi hawtaade bee yimooɓe ɗuuɗɓe. O fijani 
saksofon haa yimooɓe mawɓe ɓe lesɗe mawɗe.
Gimol Manu ngol yimɓe ngerdi jamum ɗum Sul 
Makosa. Yimooɓe lesɗe Amerika Mikayel Jakson e 
Rihana ngimi ɗum boo.

Manu Dibango waɗaay mizik tan. O huuwi boo haa suudu 
radiyo baakin duuɓi noogas. O winndi deftel ngam 
suusɗingo yimɓe haa ɓe ayna tagefooji. Manu heɓi 
mbarjaari ɗuuɗndi. O winndi gimi ɗuuɗɗi anndaaɗi. 
O fiji saksofon haa gimol kuukon dimmbankon wi’eteeɗum 
Kiriku.

Barka mizik o accani en, en meeɗataa yejjititgo mo.  Nyannde 
nde en keɗititta mizik maako fuu, en numtan 
mo. Barka maako, yimɓe ɗuuɗɓe nder duniyaaru anndi Ma-
kosa. Ɗum irin mizik lesdi Kamarun.

